
আমি তার পন্থা বলি শুন সর্ব্বজন।

নিশ্চয় হইবে জয়, লয় মম মন॥

যথা উচ্চতর অতি সরোবর তীর।

স্থিরভাবে নীচে তার সুগভীর নীর॥

ধারে ধারে থাক সবে হয়ে সাবধান।

আসুক শত্রুর সেনা বরষিয়া বাণ॥

অনন্তর সন্নিকট যখন হইবে।

নিজ নিজ সম-যোদ্ধা বাছিয়া লইবে॥

প্রতি জন এক এক ধরিয়া উন্দূরে।

সরোবর লক্ষ্য করি ফেলে দিবে দূরে॥

এমনি ধরিয়ে জোরে ফেলাইবে জলে।

ঘূরিতে ঘূরিতে যেন মরে হ্রদতলে॥

ঝপাৎ ঝপাৎ শব্দ হইবেক তায়।

শত পাকে ঘূরিবেক সরোবর কায়॥

জয় লাভে যুদ্ধক্ষেত্রে ধাইবে সকলে।

নিশান উড়ায়ে দিবে সংগ্রামের স্থলে॥”

 এত বলি ফুল্প-গণ্ড বসে সিংহাসনে।

কথা শুনি দ্বিগুণ মাতিল ভেকগণে॥

সবুজ পোষাক পরে যতেক প্লবঙ্গ।

শৈবাল সাজোয়া দিয়ে ঢাকিলেক অঙ্গ॥

